
 

1 lěto Serbski sejm 

 
 

 

1) Kajke dotalne wuspěchi smědźa sebi sobustawojo Serbskeho sejma na swoju 
chorhoj napisać? 

 
Je wjele wuspěchow, kotrež móžemy Serbskemu sejmej připisać. Sprěnja zasadźuje so wón wo 
zdźerženje serbskich wsow. Tak dósta na přikład Miłoraz přez Serbski sejm wulku podpěru. 
Přez to předrě so Miłoraz jako wohrožena serbska wjes zaso do zjawnostneho wědomja, tež 
zo chcedźa tam ludźo w swojej wjesce wostać a zo so wotbagrowanje wotwobara.  
 
Dale přiwzachu so žadanja a namjety Serbskeho sejma při poslednich wólbach do wólbnych 
programow wšelakich stron, kotrež so potom w koaliciskim zrěčenju wobkedźbowachu, na př. 
připóznaće serbskeje rěče jako cuza rěč při wuwučowanju serbšćiny na wysokim 
maćernorěčnym niwowje; zapřijimanje serbskich naležnosćow při strukturnej změnje a 
wosebje poskitk dialoga při soburěčenju, sobu- a samopostajowanju serbskeho luda.  
Mnoho jednanskich namjetow Serbskeho sejma je mjeztym samo Domowina přewzała, na př. 
zo so štyrjo kandidaća za wólby do Serbskeje rady Sakskeje nominuja, tak zo so wunošk 
wólbow bóle přez Serbow samych postaji. Po tym, zo je so Serbski sejm na knježerstwo w 
Berlinje wobroćił z próstwu, skónčnje ratifikować ILO 169, žada sej nětko tež mjeńšinowy 
sekretariat štyrjoch autochtonych mjeńšin Němskeje knježerstwa, zo ma so tuto 
prawdźepodobnje hišće w tutej legislaturnej dobje stać. 
 
Najwažniši zaměr Serbskeho sejma wšak je, zo dóstanu Serbja skónčnje samopostajowanje 
resp. kubłansku a kulturnu awtonomiju. Na tym so hižo cyłe lěto zaměrnje dźěła: Přihotuje so 
wustawowy proces a dźěła so na statnym zrěčenju. Wotpowědny koncept je wuběrk za 
wustawu a prawo předstajił a proces startowaše w nowembru 2019.  

 

 
2) Što je so mjenje radźiło? 

 
Wšitcy zapósłancy dźěłaja čestnohamtsce nimo swojich powołanskich winowatosćow. To žada 
sebi wulki angažement, ale zaruči tež njewotwisnosć. Serbski sejm by trjebał podpěru 
znajmjeńša w formje jednaćelskeho běrowa, zo bychu so wjac předewzaćow realizować 
hodźeli. Tohodla njejsmy wšo docpěli, štož w tutym času chcychmy, na př. kubłansku 
konferencu. Tak koncentruje so Serbski sejm w swojim politiskim dźěle a priorizuje swoje 
nadawki. Rozsudne pak je, zo so sejm w swojim wašnju dźěła a w swojej kwaliće na konsens 
orientuje a konsensualnje rozsudźa.  

 

 

 



 

 

3) Kak widźiće akceptancu Serbskeho sejma we Łužicy a wosebje w Serbach? Su tu 
rozdźěle w Hornjej a Delnjej Łužicy? 

 
Akceptanca Serbskeho sejma je rozdźělna, přiběra pak pospochi. Wosebje widźimy to we 
wobłukach, kotrež su hižo jara po rěči a kulturje přeněmčene. W zjawnosći je Serbski sejm 
jako serbski parlament w přiběracej měrje prezentny. 

 

 

4) Eksistuje mjeztym zhromadne dźěło z Domowinu a mnohimi serbskimi 
zarjadami? Na kajkej bazy? 

 
Z wjednistwom Domowiny njewobsteji bohužel hišće žane substancielne zhromadne dźěło, ale 
Serbski sejm so přeco zaso wo to prócuje. Tak podpěrujemy na přikład prócowanje wo 
towarstwowe prawo na skóržbu Domowiny. Skićamy pak tež wšelake namjety za dialog a k 
sobudźěłu. Wjele sobustawow Domowiny zawda nam ruku we wěstych serbskich 
naležnosćach, štož nas wězo wjeseli. Tohorunja je wjetšina našich sejmarjow z čłonom 
Domowiny. Zhromadne dźěło ze serbskimi institucijemi je za Serbski sejm přewšo wažne. 

 

 

5) Kajke šansy widźi Serbski sejm, wěčne pačenje Serbow do „Wendow“ a 
„Serbow“ přewinyć? 

 
Přez paritetiskosć zapósłancow z Hornjeje a Delnjeje Łužicy w Serbskim sejmje su so dobre 
mosty twarili. Zhromadne dźěło mjez nimi złožuje so na wulki respekt a mjezsobnu 
česćownosć nastupajo měnjenjow a ćežišćow. Zapósłancy Serbskeho sejma su sej wědomi, zo 
runje t. mj. „Wendojo“ wulku pomoc trjebaja. 
 


